
চিত্ত-মুকুর।

ভাবিল অলোক রাশি পশিয়া পরাণে,

অদৃশ্য ভাবনাগুলি করিছে উজ্জ্বল।

মুদিল নয়ন পুনঃ আবরিয়া কর,

কিন্তু হৃদয়েতে যাহা হয়েছে অঙ্কিত

মুদিলে নয়ন কেন হইবে অন্তর!

বরং উজ্জ্বলতর হবে অনুভূত।

স্মৃতি-চিহ্ন হবে লোপ মুদিলে নয়ন,

কিন্তু অপনীত কেন হইবে বেদন।





২৩


জয়চন্দ্র! ভবিষ্যৎ দেখিলে এখন,

আর কেন, পাপ চিন্তা কর পরিহার!

অবিশ্বাসী মিথ্যাবাদী সতত যবন,

অলীক আশ্বাসে মুগ্ধ হইও না তার।

এখনি ছুটিয়া যাও পৃথুর সদনে,

বীর তিনি ক্ষমিবেন অবশ্য তোমায়;

যে বিপদ সৃজিয়াছ ভেবে দেখ মনে

এই প্রায়শ্চিত্ত ভিন্ন নাহিক উপায়,

লজ্জা হয়, হৃৎপিণ্ড কর উৎপাটন,

করো-না ক্ষত্রিয়-নামে কলঙ্ক অর্পণ।

